Мәктәпкәчә тәрбия- мәгариф өлкәсендә беренче һәм иң җаваплы бүлек булып тора. Мәктәпкәчә яшьтә вакытта баланың әйләнә-тирәгә карата беренче күзаллавы формалаша, бала тупланган белемнәр призмасы аша фикер йөртә. Мәктәпкәчә вакыт сөйләм телен үстерүдә hәм аны камильләштерүдә бик мөhим аралык булып тора, чөнки бу яшьтә бала бик тиз үзләштерә, истә калдыра. Шуңа күрә, мәктәпкәчә яшьтәге балаларда сөйләм үстерү иң мөһим проблема.
Сөйләм телен үстерү- ул телнең образлы, эмоциональ булуын да ачыклый. Кешенең сөйләме образлы, сәнгатьле булырга тиеш. Ул вербаль (мимика, ишарә,кыяфәт) һәм вербаль булмаган (интонация, лексика, синтаксис) чараларын үз эченә ала.

Махсус театральләштерелгән шөгыльләр балаларның сөйләм телен үстерүдә зур чара. Сәнгатьле сөйләм формалаштырганда балага белем бирү шартлары гына түгел, ә аларны эшкәртергә һәм үзләренең карашын билгеләргә дә мөмкинлек бирә. Моның өчен иң әйбәт чара булып театральлештергән шөгыльләр тора. Театр иң демократик, яшь үзенчәлекләренә туры килерлек сәнгать төре. Ул педагогик һәм психологик актуаль проблемаларны хәл итәргә булыша. Алар әхлак тәрбиясе бирергә , коммуникатив шәхес формалаштырыга, күзаллау, фантазия, инициатива, фикер йөртүгә, туган телне яратырга ярдәм итә. Театраль чара аша бала яңа хисләр, белемнәр, күнекмәләр, матур әдәбиятка кызыксыну, сүз байлыгы, сөйләм телен үстерү зәвык һәм әхлак тәрбиясе алалар. Махсус театральләштерелгән шөгыльләр балаларның сөйләм үстерүдә зур чара.
Әкият- әдәбиятнең кечкенәләр ярата торган жанры. Әлеге шаян, хыялга бай, уенчак жанрда балага бигрәк тә югары әхлакый хакыйкатьне аңлату җиңел. Әкиятләр педагогик тәлапләргә дә туры килә: алар тыйнаклыкка, эчкерсезлеккә, гаделлекә, ихтирамлылыкка, намуслылыкка өйрәтәләр. Һәртөрле әхлаксызлыкны , бозыклыкны гаеплиләр. Яхшылыкка өндәүнең, яисә ялгыш адым ясаудан кисәтүнең берничә тапкыр кабатлануы, һәрхәлдә, кешедә уңай сыйфатлар тәрбияләүне тизләтә.

Һәр баланың күңелендә ирекле театральләшкән уен теләге яшерелгән. Нәкъ менә шул, баланың уйлавын активлаштыра, хәтерен һәм кабул итүен, күзаллавын, фантазияне үстерә, сөйләм телен камилләштерә. Театраль эшчәнлекнең тәрбияви мөмкинлекләре күпъяклы: аның тематикасы чикле түгел, шуңа күрә ул баланың кызыксынуларын һәм теләкләрен кәнәгатьләндерә ала. Театраль эшчәнлектә катнашып, бала әйләнә – тирә һәм аның төрлелеге белән - образлар, төсләр, авазлар, музыка аша таныша, тәрбияченең дөрес куелган сораулары, балага уйларга, анализ ясарга, нәтиҗә чыгарырга ярдәм итә. Нәкъ менә театральләшкән эшчәнлек сәнгатьле сөйләм, инлеллектуаль һәм әдәби – эстетик тәрбиягә караган тәрбияви бурычларның күбесен чишәргә ярдәм итә.
Безнең төркем яшендәге балаларда театральләштерелгән уеннар аеруча кызыксындыру уята. Кече яшьтә өйрәнелгән hәр уен, уен-драматизацияләр уртанчылар төркемендә дә файдаланыла hәм кирәк. Балалар театрының күп төрләрен үзләштерәләр: йомшак уенчыклар, бармак курчаклары, өстәл курчаклары, кашык театры. Балаларның яшенә карап, театр уйный белү күнекмәләре катлаулана.

Театральләшкән эшчәнлекне әти-әниләр белән берлектә алып барганда куйган максатларга ирешү мөмкинлеге бермә-бер арта. Әти-әниләрне уку процессына тарту, димәк, балаларны сәламәт, әхлаклы, ватандар итеп тәрбияләүдә куйган уртак максатларны берләштерү.
Әти-әниләрне театральләштергән уен эшчәнлеге белән ничек кызыксындырырга соң? Тәрбия эшчәнлегендә аларга актив рольне ничек тапшырырга? Уртак эшчәнлек төрле формаларда: күмәк, шәхси, күргәзмә, киңәшмә h.б. булырга мөмкин.  Театральләштергән уен эшчәнлеге белән кызыксындырганда балалар hәм әти-әниләр белән берлектә мастер-класслар үткәрү бик нәтиҗәле. Шундый чараларның берсендә без кашык театры ясарга булдык.

Кайбер әти-әниләрнең күзаллавы буенча, театр геройларын эшләр өчен берникадәр матди чыгым, материалларны табарга hәм геройларны ясарга хәйран вакыт сарыф ителә; бу эш hәркемнең кулыннан килеп чыкмаска да мөмкин. Әмма бу фикер белән килешеп бетеп булмый: әкият геройларын кул астында булган җиhаз  hәм материаллар белән дә эшләп була бит, ләбаса. Мисал итеп “Йомры икмәк” әкиятен алыйк: безгә йомры икмәк, әби, бабай, куян, бүре, аю hәм төлке геройларын эшләргә кирәк. Кул астында булган материалларны кашыкка беркетү нигезендә бик тиз hәм җиңел генә бу эшне башкарып чыгарга мөмкин. 

 Геройларның киемнәрен, я йөз-битләрен төсле кәгаздән эшләргә мөмкин, кул астында төсле кәгаз табылмаса, ак биткә өлге төшереп, балаларның үзләренә буярга мөмкинлек бирергә дә була – алар бу эшкә бик кызыксынып hәм сөенеп алыначак. Әби белән бабай геройларының киемнәрен гади генә итеп кулъяулыктан гына да эшләп куярга була, башка геройларны эшләгәндә төсле кәгазь, картон куллану да уңай. Әкият геройларын ясаганда фантазияне, кулларның кече моторикасын үстерү белән берлектә, төсләрне, математик фигураларны кабатлау өстендә дә параллель эш алып барырга мөмкин, мәсәлән, куянның гәүдәсен соры төстәге кәгазьдән овал формасында, йомры икмәкне – сары түгәрәк формада, аюны – көрән турыпочмаклык формасында, төлкене исә кызгылт-сары өчпочмак формасында эшләп, кашыкка җилем я скотч ярдәмендә беркетергә була.

Балалар белән берлектә геройларны эшләп, театр өйрәнү-кую, балаларның үсешендә зур роль уйный: алар яхшы артист булырга өйрәнәләр; эстетик тәрбия бирелә, баланың үз-үзен тотышы, сөйләм теле үсеш ала. Театр аша бала мөстәкыйль рәвештә уйнарга өйрәнә, иптәшләренә карата мөгамәләсе яхшы якка үзгәрә, бер-берсе белән аралашулары якыная. Төрле конфликтлы ситуацияләрдән үзләре генә дә чыгарга өйрәнә башлыйлар.
Театральләштерелгән эшчәнлекне әти-әниләр белән берлектә алып бару гаиләдәге мөнәсәбәтләргә дә уңай тәэсир итә: ата-ананың статусы күтәрелә, бала күзаллавында алар кул астында булган гади генә материалларны серле әкият героена әйләндерә алган тымсымчы буларак кабул ителә, бала белән әти-әни арасында тагын да яхшырак, җылырак hәм ышанычлы мөнәсәбәтләр урнаша.
